
ТАҚРИЗИ

муқарризи расмӣ ба диссертатсияи Низомова Саидахон Ильёсовна дар мавзуи 

“Хусусиятҳои лексикографии “Муқаддимат-ул-адаб”-и Замахшарй” барои 

дарёфти дараҷаи илмии доктори фалсафа (PhD) - доктор аз рӯйи ихтисоси 

6D021000 - Филологияи хориҷй (6D021003 - Забонхои мамолики хоричии 

Аврупо, Осиё, Африқо, бумиёни Амрико ва Австралия (забони арабй)). Хуҷанд, 

170 саҳ.

Мутобиқати диссертатсия ба ихтисосҳо ва самтхои илм, ки аз рӯйи онхо 

диссертатсия ба ҳимоя пешниҳод шудааст. Фарҳангнигорӣ яке аз бахшҳои 

асосӣ ва аз назари таърихӣ қадими илми забоншиносй буда, дар марҳилаи 

кунунӣ ба як шохаи мустақил ва бо назария ва усулҳои ба худ хосси таҳлил ва 

таҳқиқ ба майдон баромадааст. Масъала сари ин аст, ки "Фарҳанг - ба қавли 

маорифпарвари бузурги фаронсавӣ Волтер - ҷаҳони ҳастӣ мебошад, ки дар 
тартиби алифбо ҷобаҷогузорӣ шудааст". Бо назардошти чунин ҳолат, 
фарҳангҳо дар таърихи тамаддуни башарй, ба сурати умум ва таърихи ҳар як 
миллат, ба сурати вижа натанҳо ганҷинаи пурбаҳои забонӣ, балки 
инъикоскунандаи ҳаёти маънавии ӯ ба шумор рафта, аз дидгоҳи илми 

филология таҷассумгари ягонаи афкори забоншиносии ҳамон давраи халқ низ 

маҳсуб мешаванд.
Фарҳангномаҳо (чи фарҳангномаҳои умумӣ ва чи фархангҳои дузабона) 

тамоми боигарии забонии ин ё он марҳилаи таърихии миллат ва тамоми 

дастовардҳои моддӣ ва маънавии ӯро тавассути вожагони забонаш шомил 

буда, шоҳиди дараҷаи маънавӣ ва сатҳи шууру тафаккури ӯ дар ҳар як давраи 

муайяни таърихӣ мебошанд, Аз ин ҷиҳат, таҳқиқ ва баррасии забоншиносии 
чунин фарҳангҳо аз воҷиботи асосй ва зарурии забоншиносӣ ва арабшиносии 
муосири тоҷик маҳсуб мешавад. Аз ҷониби дигар аз манфиатҳои муҳимми 
фарҳангҳои дузабона, ба сурати умум ин аст, ки онҳо маънавиёти забонӣ ва 
фарҳангии як миллатро ба миллати дигар ошно сохта, як сӯ, аҳаммияти 
калони шинохторӣ дошта, аз ҷониби дигар, забони аслии ҳар як миллатро аз 
назари луғавӣ бою рангин мегардонанд. Масъалаи дигари муҳимми илмӣ ин 
аст, ки фарҳангҳои дузабона то кадом андоза қаробат доштани забонҳо ва ба 

воситаи забон наздикии таммаддунҳоро низ ба риштаи таҳқиқ мекашанд. Бар

замми ин, таҳқиқи фарҳангҳои куҳани дузабона аз нуқтаи назари таърихӣ- 

диахронӣ метавонад, маводи дорои аҳаммияти бузурги илмиро барои рушди 

минбаъдаи забони адабии муосир вогузор намуда, заминаву имкониятҳои 

таҳқиқоти фарҳангнигорӣ (лексикографӣ), истилоҳотшиносй (терминологӣ) ва 

маъношиносӣ (лексикологӣ)-ро густурда созад.

Бо назардошти нуқоти зикршуда, мавзуи диссертатсия, нақша, маводи 

илмию амалии гирдоварӣ ва истифодашуда, натиҷаҳо, хулосаҳо ва тавсияҳо 

перомуни таҳқиқи мазкур ба ихтисосҳои 6D021000 - Филологияи хориҷӣ 

(6D021003 - Забонҳои мамолики хориҷии Аврупо, Осиё, Африко, бумиёни 

Амрико ва Австралия (забони арабӣ)) пурра мувофиқат мекунад.

Мубрам будани мавзуи диссертатсия. Рисолаи ҳозир ба таҳқиқи яке аз 

фарҳангҳои дузабонаи (арабӣ ба форсӣ) “Муқаддимат-ул-адаб” ("Пешрави 

адаб") аз таълифоти донишманди бузурги соҳаи филологияи форсу тоҷик ва 
араб ва бавижа бахши забоншиносии он Абулқосим Маҳмуд ибни Умар ибни 
Муҳаммад ибни Умари Замахшарӣ (ваф.538 ҳ.қ.) мулаққаб ба "Ҷоруллоҳ, 

Фахр ал-Хоразм" бахшида шудааст. Лозим ба ёдоварист, ки Замахшарӣ ғайр 

аз ин ки яке аз саромадони забоншиносии араб буда, асарҳои бузурги 
арзишманди ӯ чун "ал-Муфассал" доир ба грамматикаи арабӣ, "Асос ал- 
балоғат" доир ба илми фразеология, "Китоб ал-амкина ва ал-миёҳ ва ал- 
ҷибол" доир ба илми топонимика ва "ал-Кашшоф" роҷеъ ба тафсири Қуръон 
ва китобу рисолаҳои дигари ӯ на танҳо дар ҷаҳони ислом, балки дар 
ховаршиносии ҷаҳон маъруф ва машҳур буда, худи ӯ яке аз чеҳраҳои мондагор 
дар илми филология, забоншиносӣ, фарҳангнигорӣ ва илми тафсиру ҳадиси 
форсу тоҷик ва араб шинохта шудааст. Шахсияти илмӣ ва фарҳангии 
Замахшарӣ барои забону забоншиносӣ ва фарҳанги тоҷик аз он ҷиҳат 
арзишманд мебошад, ки ӯ яке аз аввалин донишмандони ҳавзаи илмии 
Мовароуннаҳр ба шумор рафта, ба забони порсии дарӣ фарҳанги арабӣ ба 

форсӣ-тоҷикиро таълиф намуда, бо ин восита барои илми лексикография ва 
таълифи фарҳангҳои дузабона роҳ кушодааст. Ин аст, ки мавриди таҳқиқи 
забоншиносӣ қарор додани ин фарҳанги арзишманди ӯ аз ҷониби диссертант 
як икдоми нек ва кори саривақтӣ буда, шоистаи дастгирӣ мебошад.

Аз таҳқиқи кори диссертатсионии Низомова Саидахон Ильёсовна равшан 

мегардад,ки диссертант дар пояи маводи фарҳанги “Муқаддимат-ул-адаб”-и 

Замахшарӣ кӯшиш ба харҷ додааст, то вижагиҳои грамматикӣ ва лексикии 

онро аз дидгоҳ ва дастовардҳои забоншиносии муосир ба қалами таҳқиқ 

кашад. Фарҳанги мавриди назар дар таърихи фархангнигории арабӣ-тоҷикӣ 

дорои вижагиҳои махсус буда, аз назари таърихӣ дар омӯзиши таърихи 
псшрафт, такомул ва ташаккули фарҳангнигории форсӣ-тоҷикӣ сарчашмаи 
арзишманд ва хазинаи маводи муътамад барои фарҳангнигории тоҷик 
мебошад. Дар мачмуъ, диссертатсияи Низомова Саидахон Ильёсовна доир ба 
хусусиятҳои лексикографии "Муқаддимат-ул-адаб"-и Замахшарӣ барои ҳаллу 

фасли як қатор масоили нокушодаи анъанаи фарҳангнигории форсӣ-точикӣ 

дастовези хуби амалӣ буда, тахқиқи илмии анҷомдодаи ӯ як кори мукаммал ва 
арзишманди илмӣ мебошад.

Дараҷаи навгонии натиҷаҳои дар диссертатсия бадастомада ва нуктахои 
илмие, ки барои ҳимоя пешниҳод мешаванд. Навгонии илмии таҳқиқ дар он 

аст, ки дар таҳқиқи мазкур бори аввал арзиш ва мақоми забоншиносй ва 

фарҳангии фарҳанги дузабонаи арабӣ-тоҷикии «Муқаддимат-ул-адаб»-и 

Замахшарӣ дар асоси таҳқиқи нусхаҳои зиёди хаттӣ, нашрҳои мухталифи он 

дар ховаршиносии ҷаҳонӣ ва маҳаллӣ, нақши ин фарҳанг дар рушди 

фарҳангнигории дузабона, усулҳои корбурд ва тарҷумаи воҳидҳои луғавӣ, 

истифодаи муродифоти форсӣ-тоҷикӣ, гунаи шарҳи моддаи луғавӣ, истифодаи 

калимот ва ифодаҳои шевагӣ, лексикаи тоҷикӣ ва мақоми забони тоҷикӣ 

нишон дода шудааст.

Таъкид бояд кард, ки 13 нуктаи асосии илмии барои ҳимоя 

пешниҳодшуда, ки дар тавсифи умумии таҳқиқ номбар шудаанд, дар рисола 

ҳаллу фасл гардидаанд.

Асоснокӣ ва эътимоднокии хулосахо ва тавсияхои дар диссертатсияи 

зикршуда аз фаровонии ҳаҷми маводи таҳқиқ, муътамадии сарчашмаҳои илмӣ, 

дақиқии маълумот, тахдили забоншиносии маводи гирдомада алоқаманд аст. 

Хулосаи диссертатсия дар 14 банд ифода ёфта, ба сифати истифодаи амалии 

натиҷаҳои таҳқиқ 3 тавсия пешниҳод гардидааст.

Аҳаммияти илмй, амалй ва иҷтимоии натиҷаҳои диссертатсия бо 

нишондоди тавсияҳо оид ба истифодаи онҳо. Аҳаммияти илмй, амалӣ ва 

иҷтимоии натиҷаҳои диссертатсия дар он зоҳир мегардад, ки диссертант дар 

пояи маводи луғавии фарҳанг ва дар такя ба осори забоншиносй ва махсусан, 

асарҳои илмии бахши фарҳангнигори назарияву усулҳои таҳлилу баррасии 

маводи луғавӣ, шарҳи грамматикӣ, усули ташреҳи калимаҳову ибора ва 

ҷумлахои арабӣ ба забони форсӣ-тоҷикиро ба риштаи таҳқиқ кашидааст. 

Маводи гирдомада ва таҳқиқу баррасии он дар хондани лексияхои назарӣ 

доир ба таърихи фарҳангнигории форсӣ- тоҷикӣ ва пайванди он бо 

фарҳангнигории арабӣ, машғулиятҳои амалӣ, таълифи рисолаҳои илмӣ, 

магистрӣ, дипломӣ ва корҳои курсӣ дар факултетҳои шарқшиносӣ ва 

филологияи тоҷик судманд хохад буд.

Бахшҳои асосии таҳқиқ. Диссертатсия аз муқаддима, се боб, даҳ фасл, 

хулоса, рӯйхати адабиёти илмӣ ва сарчашмаҳо иборат аст. Забони 

диссертатсияи мазкур илмӣ, фасеҳ, далелнок буда, дар чорчӯби қоида ва 

қонунҳои илми забошиносии муосир нигошта шудааст. Мушоҳидаҳои 

диссертант ғолибан бо далелу бурҳони илмӣ асос ёфта, забони баёни 

диссертатсия равон ва фаҳмо аст. Таносуби бобҳо дар сохтори куллии рисола 

риоя шудааст, ки нуктаи муҳим дар таълифи диссертатсия мебошад. Умуман, 

пажуҳиши анҷомшуда аз ҷиҳати мазмуну муҳтаво ва аҳаммияти илмии хеш 

саривақтӣ ва муҳим буда, иқцоми ҷиддй аз ҷониби диссертант ва аз тахкиқоти 

муҳим дар забоншиносӣ ва арабшиносии тоҷик мебошад. Қисмати 

муқаддимаи диссертатсия мувофиқи талаботи корҳои илмй таҳия гардида, аз 

ду бахш иборат аст. Дар бахши аввал диссертант роҷеъ ба аҳаммияти мавзуи 

таҳқиқ, дараҷаи таҳқиқи мавзуъ дар забоншиносии тоҷик ва арабшиносй, 

робитаи таҳқиқ бо барномаҳо ва мавзуъҳои илмӣ муфассал таваққуф карда, 

дар муқаддима сабабҳои мавриди таҳқиқи забоншиносӣ қарор додани ин 

сарчашма изҳори назар намудааст. Дар бахши дувуми муқаддима зери унвони 

“Тавсифи умумии таҳқиқ” диссертант роҷеъ ба мақсад, вазифаҳои таҳқиқ, 

объект, предмет, асосҳои назарӣ, асосҳои методологӣ, навгонии илмӣ, 

нуқтаҳои асосии ба ҳимоя пешниҳодшаванда, аҳаммияти назарӣ ва амалии 

таҳқиқ, мутобиқати мавзуи диссертатсия бо шиносномаи ихтисоси илмӣ, саҳми 

шахсии довталаб дар таҳқиқ, тасвиби амалии натиҷаҳои пажуҳиш, нашри 

таълифоти илмӣ дар диссертатсия, сохтор ва ҳаҷми диссертатсия таҳқиқ ба 
анҷом расонидааст. Ба назари мо, агар бандҳои 10, 11, 12 ва 13-и нуқтаҳои 
асосии ба ҳимоя пешниҳодшаванда дар бахши вазифаҳои таҳқиқ ҷой дода 
мешуд, ба мақсад мувофиқтар буд, зеро масоили мазкур бевосита ба таҳлили 

забоншиносии фарҳанг бахшида шудааст.

Боби якуми диссертатсия "Замахшарӣ ва "Муқаддимат-ул-адаб"-и ӯ (дар 

сарчашмаҳо) унвон гирифта, дар фасли аввали ин боб зери унвони "Аз 

таърихи фарҳангҳои дузабонаи арабӣ-тоҷикӣ (форсӣ)" дар бораи муҳимтарин 

фарҳангҳои арабӣ-форсии асрҳои XI-XII "Ал-Булғат ал-мутарҷим фӣ ал- 

луғат" муаллифи номаълум (438/1081), "Фарҳанги Абулфазли Байҳақӣ", 

"Китоб -ул-халос"-и Натанзӣ, "Ас-Сомӣ фӣ ал-асомӣ"-и Абулфазли Майдонӣ, 

"Муқаддимат-ул-адаб"-и Замахшарӣ, "Тароҷим-ул-аъоҷим"-и Хоразмӣ ва 

ғайра маълумоти мукаммал пешниҳод кардааст. Диссертант дар ин фасл аз 

назари таърихӣ дар бораи қадимтарин фарҳангҳои забони арабӣ ба форсӣ 

(тоҷикӣ), сохтору мундариҷаи онҳо ва равишу услуби кори онҳо маълумот 

дода, андешаҳои худро бо адабиёти назарии забоншиносии умумӣ ва 
забоншиносии тоҷик собит сохтааст.

Фасли дуюми боби аввали диссертатсия таҳти унвони "Мероси илмии 

Замахшарӣ ва "Муқаддимат-ул-адаб"-и ӯ ба таҳқиқ ва баррасии мероси 
гуногунҷабҳаи Замахшарй дар забоншиносии араб ва тоҷик ихтисос ёфта, 
мухаққиқ дар пояи сарчашмаҳои илмӣ ба бисёр ҷанбаҳои мероси Замахшарӣ 

рӯшанӣ андохта, "Муқаддимат-ул-адаб"-и ба сурати густурда ва мукаммал 

мавриди таҳқиқи матншиносии танқидӣ дар ховаршиносии ҷаҳонӣ ва ватанӣ 
қарор додааст. Ҷойи тазаккур аст, ки кӯшишҳои диссертант барои таҳқиқи 
нусхаҳои мухталифи фарҳанг дастоварди хуби илмй мебошанд, зеро чунонки 
аз шиносоӣ бо чопҳои алоҳидаи фарҳанг дар Эрон, Туркия ва махсусан 
кишварҳои Ғарб маълум мегардад, дар шароити кунунӣ барқарор кардани 
шакли аслии фарҳанг дар пояи муқоисаи дастхатхо ва тарҷумаҳои он фарҳанг 
аз вазифаҳои эроншиносй ва арабшиносии тоҷик мебошад.

Фасли сеюми боби якуми диссертатсия “Муқаддимат-ул-адаб” ва мақоми 

он дар рушди фарҳангнигорӣ” номгузорӣ шудааст. Дар ин фасл пажуҳишгар 
ба масъалаи муҳимми таҳқиқот роҷеъ ба сарчашмаҳои муътамади хаттӣ 

таваҷҷуҳи хосса зоҳир намуда, таҳқиқи хешро дар пояи нусхаҳои бисёри 
хаттии ин сарчашма, ки дар ховаршиносӣ ва фарҳангшиносии ватанӣ мавриди 
таҳқиқ ва баррасӣ қарор гирифтаанд, амалӣ сохтааст. Диссертант дар мавриди 

30 нусхаи хаттии китоб маълумоти бевосита медиҳад, ки дар китобхонаҳои 

Эрону Русия, Олмону ИМА, Ҳиндустону Покистон, Тоҷикистону Узбекистон, 

Фаронсаву Туркия ва дигар мамлакатҳо нигахдорӣ мешаванд. Ин ҷанбаи кори 

диссертант басо муфид ва шоистаи дастгирӣ мебошад.

Боби дуюм ва муҳимми рисолаи диссертатсионӣ зери унвони "Вижагиҳои 
лексикографии "Муқадцимат-ул-адаб"-и Замахшарӣ ном дошта, аз се фасл 

иборат аст. Дар фасли аввал бо номи "Сохтор ва қисматҳои фарҳанг" 

муҳаққиқ дар бораи сохтор ва қисматҳои фарҳанг, тариқаи интихоб, 

ҷобаҷогузории моддаҳои луғавӣ дар фарҳанг ва гунаи тарҷумаи он таҳқиқ ба 

амал оварда, сохтори фарҳанг ва усулҳои шарҳу баёни маводи луғавиро 
мавриди таҳқиқ қарор дода, хулоса ва натиҷагириҳои судманд пешкаш 
намудааст.

Дар фасли дуюми боби дуюми диссертатсия зери унвони "Принсипи 
интихоб ва ҷобаҷогузории моддаҳои луғавӣ" унвонҷӯ ба масъалаи баёни 
маводи лексикӣ аз назари ҳиссаҳои нутқ пардохта, диққати асосиро ба тарзи 
навишт ва шарҳи маъноии воҳидҳои лексикии фарҳанг равона кардааст. 

Мавзуи баҳси фасли сеюми боби дувум бо номи "Баъзе вижагиҳои лексикии 
тоҷикии фарҳанг" перомуни микдори вожаҳои тоҷикӣ ва арабии фарҳанг буда, 
аз ҷумла диссертант ишора менамояд, ки дар фарҳанг 6000-6500 вожаи арабӣ 
ва ду баробар аз ин зиёд лексикаи форсӣ-тоҷикӣ гирдоварӣ шудааст (сах.16 
фишурда), ки чунин муносибати диссертантро аз бозёфтҳои кори 
диссертатсионӣ шумурдан мумкин аст.

Боби сеюми диссертатсия зери унвони "Усули тарҷума ва ташреҳи маъно 

дар “Муқаддимат-ул-адаб” номгузорӣ шуда, аз чаҳор фасл иборат аст. 
Диссертант дар фасли якуми ин боб зери унвони "Усули тарҷума" дар такя ба 
адабиёти назарӣ ва усулҳои тарҷумаи воҳидҳои луғавии забони бегона тибқи 
усулҳо ва роҳҳои нишондодашуда дар ин адабиёти назарӣ пардохта, се 

тариқаи тарҷумаи маводро ишора намудааст: 1) тарҷумаи калима ба калима; 
2) тарзи тавсифиву тафсирии тарҷумаи калимаҳо; 3) тарҷумаи айнии моддаҳои 
луғавӣ. Аз ҷумла, диссертант ҳангоми таҳқиқ ва баррасй ин нуқтаи муҳим дар 
тарҷумаи калимаҳои бегона дар ҳар забон ва аз ҷумла дар арабӣ ба тоҷикӣ 
комилан дуруст таъкид мекунад,ки на ҳама вақт дар забони тарҷумашаванда 

муодили асли калимаи тарҷумашавандаро пайдо кардан мумкин аст (саҳ.18 
фишурда), ки ин падида дар таърихи тарҷумаҳо як ҳодисаи мушкил ва 

ҳалталаб аст.
Дар фасли дуюми боби сеюм бо номи "Усулҳои ташреҳи маъно дар 

фарҳангҳои дузабона" диққати диссертантро усули ташреҳ бо интихоби 

муодили арабӣ ба тоҷикӣ, усули ташреҳ бо истифода аз иқтибосот ва усули 

ҳавола ҷалб намуда, ба ақидаи диссертант Замахшарӣ ин усулро аз "Дивон 
луғоту-ут-турк"-и Маҳмуди Кошғарӣ ва фарҳангҳои дигари форсӣ-тоҷиии то 
замони худ иқтибос кардааст, зеро номҳои муаллифони чунин фарҳангҳоро 
дар китоби худ ишора кардааст (саҳ.19 фишурда).

Диссертант дар фасли сеюми боби сеюми кор бо номи "Истихдом аз 
сермаъноӣ, муродифшавӣ, ифодаҳои шевагӣ ва ибораи рехта дар шарҳи 
моддаи луғавӣ" диққати хешро ба муродифоти арабӣ ва форсӣ-тоҷикии 
фарҳанг, ки барои шарҳу баёни маъноҳои мухталиф истифода гардидаанд, 
равона сохта, бо мисолҳои айнӣ намунаи зиёди онҳоро ишорат кардааст. Дар 
фасли чаҳоруми боби сеюми диссертатсия бо номи "Ташреҳ тавассути аносири 
арабӣ" муҳаққиқ ба масъалаи шарҳу тавзеҳи воҳидҳои луғавии фарҳанг ба 
воситаи худи калимаҳо, ибораҳо ва ҷумлаҳои арабӣ таваҷҷуҳ намуда, дар ин 
ҷода равиши кори худро ба тариқаи шарҳу баёни фарҳангҳои анъанавии 
тафсирии арабӣ монанд кардааст. Натиҷагирии дурусти диссертант аз ин фасл 
дар он аст, ки дар таърихи фарҳангнигорӣ тариқаи шарҳу баёни воҳидҳои 
луғавии фарҳанг ба воситаи худи калимаҳои забон аз услубҳои бисёр 
пешрафтаи фарҳангнигории форсӣ-тоҷикй ва арабӣ мебошад.

Дар хулосаи таҳқиқ дар 14 банд диссертант бо далелу бурҳони асоснок 
бозёфтҳои забоншиносии худро доир ба сохтор, усулҳои баёни маводи луғавӣ, 
таркиб ва тартиби фарҳанг, арзишҳои забоншиносӣ ва фарҳангии 
"Муқаддимат -ул-адаб", дастхату нусхаҳои мухталифи он дар марказҳои 
ховаршиносии ҷаҳон, арзиши илмӣ ва фарҳангии он барои забоншиносии 
тоҷик ва махсусан, бахши фарҳангнигории он ҷамъбаст кардааст, ки бархе аз 

натиҷагириҳо шоистаи дастгирӣ ва таҳсин мебошанд. Қисмати хулосаи кор 

ҳам ба талаботи Комиссияи олии аттестатсионии назди президенти 

ҶумҳурииТоҷикистон ҷавобгӯ аст.

Рӯйхати адабиёти илмӣ, сарчашмаҳо ва манбаъҳои дигари рисола аз 

фарохии назари илмии диссертант дарак медиҳад.

Умуман, диссертатсия аз рӯйи сохтор ва жарфнои таҳкиқ бо як равиши 

илмй навишта шуда, муҳаққиқ кӯшиш ба харҷ додааст, то аз доираи таҳқиқи 

худ берун нарафта, ҳамвора ба масоили марбут ба сохтор, забони асари 

мавриди таҳқиқ, меъёрҳои интихоби вожагон дар фарҳанг, хусусиятҳои шарҳи 

онҳо ва амсоли ин андешаронӣ намуда, барои асоснок намудани афкору 

андешаи худ ба адабиёти илмии соҳаи таҳқиқи хеш такя намояд.

Нашри натиҷаҳои диссертатсия дар маҷаллаҳои тақризшавандаи илмй. 

Мазмун ва муҳтавои диссертатсия, хулосаҳои таҳқиқ ва тавсияҳои муаллиф 

дар 11 мақола, аз ҷумла 5 мақола дар маҷаллаҳои илмии тақризшавандаи 

Комиссияи олии аттестатсионии назди Президенти Ҷумхурии Тоҷикистон ба 

табъ расидаанд, инъикос ёфтааст.
Теъдоди маводи чопшудаи диссертант ба Далаботи банди 35-и Тартиби 

додани дараҷаҳои илмӣ, ки бо қарори Ҳукумати Ҷумҳурии Тоҷикистон аз 30 

июни соли 2021, таҳти №267 тасдиқ шудааст, мувофиқ мебошад.

Мутобиқати барасмиятдарории диссертатсия ба талаботи КОА, 
Диссертатсияи Низомова Саидахон Ильёсовна ба талаботи бандҳои 31 ва 33, 

Тартиби додани дараҷаҳои илмӣ, ки бо қарори Ҳукумати Ҷумҳурии 

Тоҷикистон аз 30-июни соли 2021, таҳти №267 тасдиқ шудааст, мутобиқат 

менамояд, Диссертатсияи баррасишаванда вобаста ба ном ва нақшаю сохтор, 

мазмун ва муҳтаво, хулоса ва руйхати сарчашмаҳо ба талаботи мавҷуда 

ҷавобгӯ мебошад.

Эродҳо ба диссертатсия. Дар баробари бозёфтҳо ва дастовардхои 
муҳаққиқ дар диссертатсия чанд нуқтаи қобили таваҷҷуҳ аст, ки ислоҳи онҳо 

дар оянда сифат ва кайфияти рисоларо беҳтар намуда, барои дар шакли 
мукаммал ва марғуб ба хонанда ва муҳаққиқ пешкаш кардани он мусоидат 
менамояд:

1. Дар саҳ. 67, 68, 118, 136 диссертатсия дар мавриди тасрифи исм ва 
овардани шавоҳид ба забони арабӣ дар навиштани шакли дурусти арабии 

калимаҳо ба хатогиҳо роҳ дода шудааст.
2. Бо вуҷуди ин ки солҳои (2008) Наҷотов А. ва соли (2023) Тураев А. дар 

мавзуи муарработ дар забоншиносии тоҷик ду кори диссертатсионӣ ҳимоя 
карда буданд, дар бораи онҳо дар диссертатсия чизе оварда нашудааст.

3. Дар диссертатсия корҳои забоншиносон ва ховаршони даврони 
Иттиҳоди Шуравй В.А. Звегинцев "История арабского языкознания (1958), 
Д.А. Панов "Общее языкознание"(1973),В.М.Белкин "Арабская лексикология" 

(1975), ки дар онҳо фарҳангшиносӣ мавриди таҳқиқ қарор гирифтааст, дар кор 
истифода нашудаанд.

4. Аз он ҷо ки диссертатсияи мазкур ба таҳқиқи фарҳангҳои дузабона 
бахшида шудааст, аз "Фарҳанги арабӣ-тоҷикӣ"-и С. Сулаймонов солҳои (2005, 

2011, 2021) ва "Фарҳанги васити арабӣ-тоҷикӣ) (2008) на дар кор ва на дар 
рӯйхати адабиёти илмӣ чизе гуфта нашудааст.

5. Ба мақсад мувофиқтар мебуд, агар мисолҳои айнӣ дар бахши русии 
фишурда ба транскрипсияи мустаъмал дар эроншиносӣ ва арабшиносӣ сабт 
мегардид.

6. Дар фасли ба шарҳу баёни муродифот бахшидашуда, муаллиф онҳоро 
якгун намеорад. Бештарин муродифҳои арабй, ки дар фарҳанг сабт шудаанд, 

ҳамроҳ бо шакли ҷамъ омадаанд, ки дар мавқеъҳои кам ба он ишора мегардад. 

Яъне, муҳаққиқ на ҳама маврид иқтибосотро ба таври пурра зикр месозад.

7. Адабиёти илмӣ дар поварақи фишурда аз рӯйи қоида оварда 

нашудааст,

Қисмати хотимавии тақриз. Эродҳои мазкур ҳаргиз арзиши назарӣ, амалӣ 

ва илмии рисоларо коста накарда, баръакс боиси афзудани ҳусни таҳқиқ ва 

бартарии равиши илмии он гардидааст. Дар пояи баррасӣ ва таҳлили мазмун 
ва муҳтавои диссертатсия ва фишурдаи Низомова Саидахон Ильёсовна дар 
мавзуи "Хусусиятҳои лексикографии "Муқаддимат-ул-адаб"-и Замахшарӣ" мо 

ба ин хулоса расидем, ки як кори арзишманди анҷомёфтаи илмӣ пешниҳод 
гардида, хулоса ва натиҷагириҳои муҳаққиқ барои муаррифии мақом ва 

мартабаи илмии фарҳанги Замахшарӣ "Муқаддимат-ул-адаб" ва шахсияти ин 

марди донишвар барои доираҳои илмии Тоҷикистон ва шаркшиносии муосир 

як дастоварди хуби илмӣ ба шумор меравад.

Диссертатсия ва автореферати он, гузоришу мақолаҳои илмии Низомова 

Саидахон Ильёсовна мазмуну муҳтавои диссертатсияро бозтоб мекунанд, ки 

аз маҳорату малака ва лаёқати диссертант шаҳодат медиҳанд.

Дар маҷмуъ, диссертатсияи Низомова Саидахон Ильёсовна дар мавзуи 

"Хусусиятҳои лексикографии "Муқаддимат-ул-адаб"-и Замахшарӣ» ба 

талаботи Тартиби додани дараҷаҳои илмӣ, ки бо Қарори Ҳукумати Ҷумҳурии 

Тоҷикистон аз 30-юми июни соли 2021, таҳти №267 қабул гардидааст, ҷавобгӯ 

буда, муаллифи он сазовори дарёфти дараҷаи илмии доктори фалсафа (PhD) - 

доктор аз рӯйи ихтисоси 6D021000 - Филологияи хориҷӣ (6D021003 - 

Забонҳои мамолики хориҷии Аврупо, Осиё, Африқо, бумиёни Амрико ва 

Австралия (забони арабӣ)) мебошад.

Тақризи муқарризи расмӣ дар асоси муқаррароти мавчуда, хусусан 

бандҳои 71 ва 72, Тартиби додани дараҷаҳои илмӣ, ки бо Қарори Ҳукумати 

Ҷумҳурии Тоҷикистон аз 30-юми июни соли 2021, таҳти №267 қабул шудааст, 

таҳия ва пешниҳод гардидааст.

Муқарризи расмӣ:
Доктори илми филология, 
профессори кафедраи филологияи 

араби факултети забонҳои Осиё ва 

Аврупои Донишгоҳи миллии Тоҷи Сулаймонов Саидрахмон

ш, Душанбе, хиёбони Рудаки, 17.

Тел: +992 90 798 54 43
с. 2023

